LAMPIRAN A
SOALAN LAZIM (F.A.Q.)
MENGENAI PAS LAWATAN IKHTISAS-PAKAR
1. Apakah Pas Lawatan Ikhtisas-Pakar (PLIK-Pakar)?

Pas Lawatan Ikhtisas-Pakar ialah kemudahan pas yang diberikan kepada warganegara
asing yang memasuki Malaysia bagi tujuan melaksanakan tugasan teknikal, latihan,
pemindahan pengetahuan atau aktiviti khusus bagi tempoh tertentu, tertakluk kepada
kelulusan Jabatan Imigresen Malaysia dan syarat semasa yang berkuat kuasa.

2. Bagaimanakah Permohonan Boleh Dibuat?

ESD Online , Xpatnova IRDA, MES MIDA dan tertakluk kepada agensi pelulus.

3. Siapakah yang layak memohon PLIK-Pakar?

Permohonan boleh dipertimbangkan bagi individu yang mempunyai kepakaran,
pengalaman, kemahiran teknikal atau fungsi profesional yang relevan dengan tugasan
yang akan dilaksanakan di Malaysia.

4. Siapakah yang perlu mengemukakan permohonan?

Permohonan hendaklah dikemukakan oleh syarikat, organisasi, institusi atau penaja
yang berdaftar dan layak di Malaysia secara online. Pemohon individu tidak boleh
mengemukakan permohonan secara persendirian tanpa penaja yang sah.

5. Adakah PLIK-Pakar merupakan pas untuk mendapatkan pekerjaan tetap di Malaysia?

Tidak. PLIK-Pakar bukan merupakan pas bagi tujuan pekerjaan tetap. Pas ini diberikan
bagi melaksanakan tugasan atau aktiviti khusus untuk tempoh tertentu, berdasarkan
skop kerja yang telah diluluskan.

6. Apakah antara aktiviti yang boleh dipertimbangkan di bawah PLIK-Pakar?
1. Pakar Teknikal
2. Penyelidikan
3. Latihan praktikal / Latihan Industri (Internship)

4. Sukarelawan yang mendapat sokongan daripada agensi yang berkaitan di
Malaysia



5. Pesertayang terlibat di dalam pameran / ekspo yang mendapat sokongan /
pengesahan daripada agensi berkaitan yang diiktiraf di Malaysia.

Setiap permohonan akan dinilai berdasarkan merit dan tujuan sebenar tugasan.

7. Apakah dokumen yang perlu dikemukakan?

Dokumen yang diperlukan bergantung kepada kategori permohonan. Secara umum,
dokumen sokongan boleh meliputi, salinan pasport, surat lantikan atau surat
penugasan, surat jemputan atau surat sokongan, jadual kerja atau latihan, dokumen
kontrak atau projek, sijil akademik/profesional, bukti pengalaman kerja, dokumen
syarikat dan apa-apa dokumen tambahan yang diperlukan oleh Jabatan Imigresen
Malaysia.

8. Berapa lamakah tempoh kelulusan PLIK-Pakar?

Tempoh kelulusan ditentukan berdasarkan keperluan sebenar tugasan, jadual kerja,
skop aktiviti dan justifikasi yang dikemukakan. Kelulusan tidak diberikan secara
automatik bagi tempoh maksimum yang dipohon.

9. Adakah PLIK-Pakar boleh dilanjutkan?

Permohonan lanjutan boleh dipertimbangkan.

10. Bolehkah pemohon mengemukakan permohonan PLIK-Pakar baharu selepas tamat
tempoh pas terdahulu?

Permohonan baharu boleh dipertimbangkan tertakluk kepada dasar semasa, jenis
tugasan, rekod permohonan terdahulu serta justifikasi syarikat. Permohonan berulang
tertakluk kepada penelitian lanjut bagi memastikan PLIK-Pakar tidak digunakan sebagai
pengganti kepada kategori pas pekerjaan yang lain.

11. Adakah pemohon dibenarkan berada di Malaysia semasa permohonan sedang
diproses?

Permohonan mensyaratkan pemohon hendaklah kekal berada di luar negara sehingga
keputusan kelulusan permohonan diperoleh.



12. Bolehkah pemohon memulakan tugasan sebelum PLIK-Pakar diluluskan?

Tidak. Pemohon tidak dibenarkan melaksanakan sebarang tugasan teknikal, latihan
atau aktiviti kerja sebelum kelulusan pas diperoleh.

13. Adakah Pas Lawatan Sosial boleh digunakan untuk menjalankan tugasan
profesional atau teknikal?

Tidak. Pas Lawatan Sosial bukanlah pas yang membenarkan seseorang menjalankan
pekerjaan atau tugasan profesional di Malaysia.

14. Adakah PLIK-Pakar sesuai bagi kerja kecemasan?

Permohonan bagi tugasan kecemasan boleh dipertimbangkan melalui kemudahan
PLS@EXPATS tertakluk kepada jenis insiden, keperluan sebenar dan dasar semasa.
Bagi kerja yang telah dirancang, dijadualkan atau diketahui, syarikat hendaklah
merancang dan mengemukakan permohonan PLIK-Pakar.

15. Apakah yang dimaksudkan dengan “kepakaran” bagi tujuan PLIK-Pakar?

Kepakaran merujuk kepada pengetahuan, pengalaman, kemahiran teknikal atau
profesional yang khusus dan relevan dengan tugasan yang akan dilaksanakan.

16. Adakah semua jawatan bertajuk “Expert”, “Specialist” atau “Technical Expert” akan
diluluskan?

Tidak. Nama jawatan semata-mata tidak menentukan kelayakan. Penilaian dibuat
berdasarkan fungsi sebenar, skop kerja, pengalaman pemohon dan tahap kepakaran
yang diperlukan.

17. Bolehkah seorang pemegang PLIK-Pakar bekerja di lokasi selain yang diluluskan?

Tidak. Pemegang pas hendaklah melaksanakan tugasan berdasarkan lokasi dan skop
yang telah diluluskan.

18. Bolehkah PLIK-Pakar digunakan untuk pekerja am atau operator biasa?

Tidak. Permohonan hendaklah dibuat di bawah kategori pas yang bersesuaian dengan
sifat pekerjaan sebenar.



19. Apakah yang berlaku sekiranya maklumat atau dokumen yang dikemukakan tidak
benar?

Pengemukaan maklumat palsu, tidak tepat, mengelirukan atau meragukan boleh
menyebabkan permohonan ditolak, kelulusan dibatalkan, pas ditarik balik, tindakan
imigresen diambil dan senarai hitam, tertakluk kepada undang-undang dan prosedur
yang berkuat kuasa.

20. Bolehkah kelulusan PLIK-Pakar dibatalkan selepas diluluskan?

Boleh. Kelulusan atau pas boleh dipertimbangkan untuk dibatalkan sekiranya terdapat
ketidakpatuhan terhadap syarat kelulusan, perubahan fakta material, maklumat yang
tidak benar, penyalahgunaan pas atau apa-apa sebab lain yang dibenarkan di bawah
undang-undang dan dasar imigresen.

21. Adakah kelulusan oleh agensi kawal selia menjamin kelulusan PLIK-Pakar?

Tidak. Sokongan atau kelulusan daripada agensi berkaitan merupakan sebahagian
daripada proses pertimbangan permohonan.

22. Apakah situasi yang menyebabkan permohonan di kembalikan kepada pemohon?

Permohonan boleh dikembalikan bagi tujuan pembetulan atau penambahan dokumen
sekiranya terdapat dokumen tidak lengkap, maklumat tidak selaras, dokumen tamat
tempoh, skop kerja tidak jelas, justifikasi tidak mencukupi atau keperluan pengesahan
lanjut dan lain-lain.

23. Apakah tanggungjawab syarikat penaja?

Syarikat penaja bertanggungjawab memastikan semua maklumat yang dikemukakan
adalah benar dan tepat, pemohon melaksanakan tugasan mengikut skop yang
diluluskan, tempoh dan lokasi tugasan dipatuhi, syarat imigresen dipatuhi sepenuhnya;
dan pemegang pas meninggalkan Malaysia sebelum tamat pas.

24. Adakah pemegang PLIK-Pakar boleh bertukar syarikat atau penaja?

Tidak. Pemegang PLIK-Pakar adalah terikat kepada penaja, tujuan dan skop tugasan
yang diluluskan semasa permohonan. Sebarang pertukaran syarikat atau penaja
memerlukan permohonan baharu dan tertakluk kepada syarat semasa.



25. Bilakah syarikat perlu mengemukakan permohonan?

Syarikat disarankan mengemukakan permohonan seawal mungkin sebelum tarikh
tugasan bermula, dengan mengambil kira tempoh pemprosesan, kelengkapan
dokumen, keperluan agensi pelulus dan urusan visa, jika berkenaan. Perancangan awal
adalah penting bagi mengelakkan kelewatan yang boleh menjejaskan jadual
pelaksanaan projek atau tugasan.

26. Di manakah maklumat lanjut boleh diperoleh?

Maklumat lanjut boleh didapati dari laman sesawang https://esd.imi.gov.my/portal/
atau https://xpatnova.com.my/irda/ atau https://www.mida.gov.my/ .

Nota penting: Semua permohonan PLIK-Pakar adalah tertakluk kepada undang-
undang, dasar, pekeliling, arahan dan syarat imigresen yang sedang berkuat kuasa.
Jabatan Imigresen Malaysia berhak meminta dokumen atau maklumat tambahan serta
membuat keputusan berdasarkan merit setiap permohonan. Hanya permohonan
lengkap akan diproses.

